
    * * *


    


    So‘zlarimni sabolarga taratsam,

    Adirdan to osmon qadar ol bo‘ldi.


    


    Laylom, qaytding, lolalardin so‘ratsam,

    Izlaringni o‘pgan yellar — gul bo‘ldi.


    


    Muhabbatim, seni izlab topguncha,

    Ana, haryon yolg‘izoyoq yo‘l bo‘ldi.


    


    Suzib yurding savol bo‘lib qalbimda,

    Asir vujud laxta-laxta qon bo‘ldi.


    


    Lolazorlar qadahin jarangida

    Ilohim va ishonchim Vatan bo‘ldi.


    


    Muhabbatim, bog‘langanman toringga,

    Asl yoru kuyi — dutor bir shon bo‘ldi.


    


    


    VATAN


    


    Agar


    Rasm chizar bo‘lsam,

    Eng chiroyli

    Ko‘zlaring bordir.


    


    Agar


    Toring chalar bo‘lsam,


    Porlab turgan

    Sozlaring bordir.


    


    Agar


    She’rlar yozar bo‘lsam,

    O‘lchov bilmas

    So‘zlaring bordir.


    


    


    TO‘YCHILAR


    


    — Eshman dovning oqinligi qo‘l keladi,

    Senga ham bir mot qilmoqqa gal keladi.


    — Qolman kalta, gap kedganda indamaysan?..

    «Xih», «chuq»lashib uch eshakda chol keladi.


    


    — Nnma deyin, qimmatchilik zamonda,

    Bozorga tush, ko‘rgin, chiqar garanging.

    Eshman doving kecha eshak sotgandi,

    Bugun mashinada keldi afandim...


    


    


    ALYORLAR


    


    * * *


    


    Er yngitning yuzida ori bordir,

    Ori borning qoshida yori bordir.

    Er yigitni yer qilsa gar kimda-kim,

    U dunyoyu bu dunyoda sho‘ri bordir.


    


    * * *


    


    Ko‘ngil istar tomonlarda qushlar shiviri,

    Qamchilama, yetolmaydi otning cho‘biri.

    Yerning uzun sochlarini qo‘msab qo‘llarning

    To tonggacha tinmadi-ku, «shivir-shiviri...»


    


    * * *


    


    Mushtlab ketgan xamirlari achib qoldi,

    Uchrashuvdan qaytgunicha qiz bolaning.

    Ham ho‘kizi jo‘ngichqada bo‘kib qoldi

    Katta qirni oshgunicha bo‘z bolaning.


    


    * * *


    


    Qiz, yigitning o‘y-dardini yoygan yanga,

    Uylanmayman desang yana kuygan yanga.

    — Anovi qiz bo‘y yetibdi, gaplashay, deb,

    Ko‘zin qisib tegajaklik qilgan yanga.


    


    * * *


    


    To‘yxonalar azal-abad to‘pir bo‘lar,

    Kuyov ko‘pning o‘rtasida bo‘yin egar,

    Kuyovboshlar yangalarin sirin bilar,

    Indamasa birin-ketnn borin shilar.


    


    * * *


    


    Kuyovga baxshida igna sabog‘ingiz,

    Yangalar-ey, urf-odatga yo‘q chog‘ingiz,

    Gullatsak ham qo‘ygan to‘qqiz tabog‘ingiz.

    Yangalar-ey, ochilmadi qabog‘ingiz.


    


    * * *


    


    Turra-turra hurib qoldi kuchuklar-ey,

    Urra-urra boqon tuting yigitlar-ey,

    Qiz uyida qolib barcha o‘gitlar-ey,

    Zarband eli to‘lsin bugun hadiklarga.


    


    


    KO‘KLAMDA


    


    G‘ujumlar turar to‘p-to‘p,

    Ur yo‘lda sanog‘i ko‘p,

    Tanga davo suvi bor,

    Oqtovning bulog‘i ko‘p.


    


    Jilg‘a-jilg‘a qo‘shilar,

    Soy-soy bo‘lib eshilar,

    Haryon bahor, sel kelsa,

    Sayl bo‘lar, el shoshilar.


    


    Sohillar yor izlarin

    Shu sellarda oqizar.

    Yigit-qiz sirlarini

    Yot ko‘zlardan yashirar.


    


    Eng ajib sirlarimiz

    Ko‘kda quvnar, uchishar —

    Qaldirg‘ochlar qaytdi, — deb,

    Ana, hamma topishar...


    


    Hayratin yashirmasdan

    Gir aylanib chopganlar,

    Eshikka qulf osmasdan

    Qushga eshik ochganlar.


    


    Siz mening muhabbatim,

    Sizgadir yurak taxtim.

    Baxt so‘zin egalari

    Siz mening asl baxtim!


    


    


    * * *


    


    Saratonning issiq nafasi,

    Kavsh qaytarar go‘yo daraxtzor,


    Daraxtzorning qorni to‘ygan chamasi.

    Undan ba’zan ingrab chiqar,

    Bog‘langan ho‘kizning «Suv!» degan sasi.


    


    


    * * *


    


    Samarqand birgina yodgordik emas,

    Umr boqiy degan farmoyish, zarur,

    Minorlar odamzod ko‘kka uch degan

    O‘tli kema, azaliy namoyish erur.


    


    O‘limning tili yo‘q, hayotning so‘nggi,

    Kechmishin bilmasning yo‘qdir vatani.

    Tarixning ko‘ksi qon bo‘lsa ham bir rang

    Chinor gumbazlari tinchlik degani!


    


    


    * * *


    


    U


    Ovloqda


    Qolib ketdi.


    (Balki bo‘rilarching orasida)


    Kuppa-kunduz kuni...


    


    Unutdi


    Dunyoning shirinligini,

    Shirin so‘z aytmadi.

    (Balki atay aytmadi).


    


    So‘kindi

    Ichida,

    O‘ngida.


    Chunki atrofda

    Ilonning inlari ko‘p edi...


    


    


    QALAM


    


    Uddasidan chiqquvchi odam,

    Xatolarin rost yozib ko‘rsin,

    Uddasidan chiqquvchi odam

    Bexato bosh ko‘tarib yursin.


    


    Uddasidan chiqmagan odam,

    Qiynamasin sozni yo o‘zni.

    QALAM — qalam, gar rostgo‘y odam

    Seva olsa jo‘shib yolg‘izni.


    


    


    * * *


    


    Biz uxlaymiz... uyg‘onolmaymiz,

    Tinglab qo‘shig‘u allalarni...

    Qaldirg‘ochcha seva olmaymiz

    Uyimizni va bolalarni.


    


    Qaldirg‘ochlar qulflanib qoldi,

    Chirqirab shift yog‘ochlarida.

    Yurgin endi, birga yashaylik,

    Rahm qilgin qaldirg‘ochlarga...


    


    


    BEKATDA


    


    Men doim suyanib yashagan «yo‘qlik»

    Olma daraxtiga aylanib qoldi.

    Keyin paydo bo‘lib g‘alati «to‘qlik»,

    Atrofim unutgan do‘stlarga to‘ldi.


    


    Xullas, daraxtni ham kesib tashlashdi,

    Dedi: «yo‘l o‘tadi bu joydan, katta!»

    «Yo‘l bo‘lsi-in?» deb hatto bir kun so‘rashdi,

    Turaversam «yo‘qlik» degan bekatda.


    


    


    AFSONANING DAVOMI


    


    Muhammad Solihga


    


    - Mehnat qiling, yashang, sizga shu dunyo,

    Dunyoni asrangiz do‘stlar, alvido!

    Hamon davom etar edi afsona,

    Hammaning boshiga tushgan bu savdo.


    


    Qorong‘u o‘rmondan chiqqanda Danko

    Zaminga «tars!» tushdi qo‘lidan yurak.

    Inqilob tongini ko‘rsatgan daho,

    Ayt endi, bizlarga ne qilmoq kerak?!


    


    Yurakni kaftiga qo‘yib bir bola

    Zarb bilan chopdi-ku, Onajoniga.

    Kaftida bezovta sirma yo nola,

    Onasi nima der bolajoniga?!


    


    Tinchi yo‘q, yuraklar orzu-armonga,

    O‘rmon — shaharlarga aytishdilar «xayr!»

    Ular so‘rar, javob, bermas zamonlar,

    Balki javob berar «quduqdagi oy»?!


    


    Poezdlar bahorni qaygadpr tashir,

    Bahorsiz qolmasmi endi hur asr?!

    Mana, «Oq ko‘ylaklar» aytishar bugun:

    — Kuyinma, bor axir «Beshinchi fasl».


    


    Bolalar ketmoqda (balki mustaqil),

    Ertaklarga yetib olar birpasda.

    Shahar, uyg‘onmading, mudrab uxlading,

    Yuraklar chiqquncha ko‘krak qafasdan...


    


    


    * * *


    


    Tun,


    Yana bir jondan ayrilib,


    Uxlagan qishloqda yig‘lab, ovoz chiqarib:


    Bolam!!! deding, bolam-o! deding,

    Men sening sehringga qanday ishonay?!


    


    


    * * *


    


    Men

    Seni


    Sog‘inganda,

    Otini,


    omochini,

    Yer haydashning


    gashtini,

    O‘z uyining tongini

    Sog‘ingan


    Va qilichni sindirib

    Daryoga otmoq bo‘lgan

    Jangchi kabi vujudim yongan!..


    


    


    ONAMNING XATI


    


    Xabar kutdim qahraton qishda,

    Boshlarim egilgan, men go‘yo daraxt.

    Oyog‘im ostida sanoqsiz izlar,

    Yelkamdan bosganda muzdayin bir baxt.


    


    Erib ketganida oyoq izlari,

    Burkansa daraxtlar beqasam to‘nga,

    Uvatda yalpizlar ungan kezlari

    Tergizmay kutaman, saqlayman senga.


    


    Xabar kutar edim, jozibali tong,

    Har kuni soatday to‘xtamay yurdim.

    Tinch-omon bormisan, aylanay bolam,

    O‘zingga qaragin, kamroq «yugurgin».


    


    Qushlar uchib keldi, qorlar eridi,

    Xabar kutdim qaldiroqli kun.

    Daraxtlar gulladi, qomatga keldi,

    Uyimni qaldirg‘och to‘ldirdi, lekin...


    


    


    TONGDA


    


    Qishloqni uyg‘otar qichqirib

    Quyoshning sharpasi — xo‘rozlar.

    Qoraygan qirlarga kuch kirib,

    Quyoshni ko‘tarar parvozlar...


    


    Barcha chiqar Quyosh oldiga,

    Bog‘lar turar kiyib ko‘ylagin.

    O, Quyosh hammaning qalbiga

    Uyg‘onish qo‘shig‘in kuylagin.


    


    


    O‘ZINI OQLAGAN MA’RUZACHIGA


    


    Qani, bir tomosha qiling bu qo‘lni,

    Ishchisini emas, majlisbozini.

    Uchqunini ko‘ring urilgan mushtning,

    Ko‘ring, qaltiragan jimjilog‘ini...


    


    


    XOTIRA KUNGI ZIYORAT


    


    Yosh yozuvchilarning plenumida butifos oqibatlari haqidagi nutqni tinglab


    


    Xolsiz odam kabi oqargan

    Yerda yomg‘ir yaltirayverar,


    Go‘e xavfni anglagan ko‘zlar

    Pufakchalar mo‘ltirayverar...


    


    Ona yurtda har bir tepalik

    Yurak mehrin yutib yotibdi.

    Shoir borar ivib, yo‘talib,

    Nigohlari yerni uyg‘otib.


    


    G‘amlarining tomiri uzun,

    Suvga yetgan yontoq bo‘ladi.

    Haqiqatni ko‘rganda ko‘zi

    Qabristonda g‘amlar gulladi.


    


    


    YOLG‘IZLIKNI TASAVVUR QILISH


    


    Tashqarida yashar haqorat,

    Faqat yolg‘iz sen uchun yashar.

    Bu kunduzing chalgan naqorat

    Tuning aytgan qo‘shiqqa o‘xshar.


    


    O‘qlangan miltiqday turasan,


    Bo‘g‘zingga tizilgan so‘zlaring.


    Xonangda tinimsiz yurasan,


    Mo‘ljalga ololmas ko‘zlaring.


    


    Diling yonar, yonar to‘xtovsiz,

    Baqirasan, ovoz chiqmaydi.

    Kiming yo‘qlar, kim ham yo‘qlaydi,

    Dard bahaybat, faqat yiqmaydi.


    


    Tashqaridan kim kirsa agar

    Bo‘shatarsan to‘ygan ko‘nglingni,

    Tashqarining o‘zi kirsa gar

    Ko‘rsatarsan kuygan tilingni...


    


    


    TUSHDA KO‘RILGAN AFSONA


    


    Kimdir baliq kabi qimtinib,

    Katta-katta ochi-b ko‘zlarin,

    Axtaribdi yuraklarimdan

    Haqiqatday shirin so‘zlarni.


    


    Men baqirdim baqiraverdim,

    Haqiqatga tegmagin, dedim.

    Haqiqat yo‘q! Yo‘q! — dedi menga

    Vijdonini yeb qo‘ygan odam...


    


    


    * * *


    


    Bu qora ko‘zlarni o‘ylatib ketding,

    Bog‘im bulbullarin sayratib ketding.


    


    Atirgullarimni yayratib ketding,

    Mudragan yo‘llarni uyg‘otib ketding.


    


    Bog‘larimning tongda to‘kding yoshini,

    Rauf Subhon yengdi cho‘ng bardoshini.


    


    Uying qayda, aytgin, rangin kapalak,

    Yo‘llar ostonangga qo‘yar boshini...


    


    


    * * *


    


    Termilasan,


    Ko‘zlaring


    Ko‘nglimning nur tugunchasi...


    Shunday qadrlaysan


    Yuragimdan


    Omon chiqqan so‘zlar g‘unchasin...


    


    


    SEVISHGANLAR BOG‘IDA


    


    Sevgi degan boshingni ko‘tarib ko‘r-chi,

    Bilasan kulguga botib qolganing.

    Atrofda ko‘rmaysan bironda orchi

    Qarg‘aning bosh egib yurib kelganin.


    


    «Sen faqat kulmaysan, nima ham deysan»,

    Tinglaysan har kuni farrosh nolishin.

    Boshingda daraxtzor, xayr, deb kulsang

    Ko‘rasan yaproqlar chapak chalishin...


    


    


    TUNDA SINFDOSHLAR DAVRASIDA


    


    O‘ttiz yoshga kiribmiz mana,

    Ko‘p yolg‘onlar aytdik, bo‘lmadi...

    Va’dalar-chi... ayting, kim tonar,

    Va’da bilan baxt ham kulmadi...


    


    Taqdirimiz o‘xshaydi jo‘nga.

    Bolalikning aybi yo‘q bunda.

    Kunduz ayb qilmagan hech kimga,

    Hamma ayblar menimcha tunda...


    


    Charog‘on tun, charsillagan tun,

    Gulxan kabi bag‘rimiz butun...

    Biz har joyda yonguvchi gulxan,

    Visol — olov, hijrondir o‘tin...


    


    


    * * *


    


    Chertayotgan torlaringda vafolik bor,

    Balki sening qo‘llaringda shifolik bor,

    Ko‘zlaringni, nozlaringni sevdim, lekin

    Men xasta bir jonim desam, jafolik bor.


    


    


    OMADSIZ DO‘STIMGA


    


    Bahor keldi boshingga,

    Qo‘sh qanotli qoshingga.

    Ekinlaring zor bo‘ldi

    Ko‘kning tomchi yoshiga...

    Omadsiz do‘st,

    Omad, Siz — do‘st.


    


    Hormalardan horiqding,

    Eh, kimlarga yo‘liqding.

    Ter bilan ko‘kartsang ham

    Bug‘doylaring bo‘liqdir.

    Omadsiz do‘st,

    Omad, Siz — do‘st.


    


    Bir kun xirmon uyding-ku,

    Oq ko‘ngling armon bilmay.

    Lekin gumon tuyding-ku

    Yo‘llaring somon bo‘lmay.

    Omadsiz do‘st,

    Omad, Siz — do‘st.


    


    Kuzak kuni hovlingni

    Qushlar tashlab ketdilar,

    Hatto mushuk-sichqonlar

    Kimgadir shart aytdilar.

    Omadsiz do‘st,

    Omad, Siz — do‘st.


    


    Bas-bas bo‘ldi, bas bo‘ldi,


    Ilohiy nafas bo‘ldi...


    Shoir bo‘lding,


    Qushlarga


    Ko‘kraging qafas bo‘ldi.

    Omadsiz do‘st,

    Omad, Siz — do‘st.


    


    Birtalay do‘st-yoringni

    O‘tkazarding to‘ringga,

    She’ringga najot topsang,

    Topolmaysan o‘zingga.

    Omadsiz do‘st,

    Omad, Siz — do‘st.


    


    Dehqon ham shoir bo‘lar,

    She’ri — Donu non bo‘lar.

    Bilmaganlar she’rining

    Ko‘ksiga yulduz o‘yar!..

    Omadsiz do‘st,

    Omad, Siz — do‘st.


    


    


    * * *


    


    Kungaboqar,


    Men senga qoyil qolmadim,


    Quyoshsiz kunlaringni


    Nuqul


    Yerga qarab o‘tkazding...


    Tomchi eding,


    Daryo bo‘lib ko‘pirding,


    Izlaringda tikon undi, gul undi,


    Nimjongina daraxtlar ham semirdi..


    


    


    YONTOQZORDA


    


    Muzeyda osilgan katta choponni

    Har kim ham ishonar alpniki desa.

    Uyatga qo‘yardi kichkina joni

    Kimki bu choponni xayolan kiysa.


    


    Har kim o‘z jussasin yashirgan zamon
Alplarning davriga bo‘lar gumoni.

    Balki shular haqda betinim o‘ylar

    Yantoqning ustida yurgan chumoli...


    


    


    QORONG‘IDA ADASHGAN ODAM


    


    Chordevorlar tog‘lar qoshida ayg‘oqchilar kabi turishar. Qorong‘uda yo‘llar yog‘duga zor, esayotgan yellar ham urinib-surinib, yiqilar qorong‘ulikka. Qorong‘uning yelkalari, tirsaklari vahimali ko‘rinar mijja qoqmay tuni bo‘yi tentirab chiqqan odamga. Tongda tungi vahimaning hammasi yaltanglab turar, adashgan odamning aldangan ko‘zlari kabi. Mana endi, hasrat bilan, balki, nafrat bilan tungi qora ko‘zlari bilan: «suringanim toshmidi?!» deb ortga qarab-qarab qo‘yadi.


    


    


    GULLAR


    


    Bu sog‘lom yurakka sog‘lom dard to‘lgan. Yuragimning o‘zi to‘q, ko‘zi ochdir. O‘z ko‘zim o‘zimni ko‘p bor aldagan. Gulim, aldamaydi seni hech qachon. Sen menga qayrilib boqma, mayliga. Gullar bosh ko‘tarsa, boshingni egma, shabbodada birga-birga tebrangin.


    Bu gullarning bari Senga atalgan,


    Bu gullar aslida mening so‘zlarim...


    


    


    HAYOT ERTAGI


    


    Sevgilim, kam emas, mana, o‘ttiz yil ertaklar tingladim, angladim... bugun seni topdim. Sen oq ko‘ylakda, yana o‘sha ertakdagiday. Yo‘q, yo‘q, yanglishmading, tusholmasman, bolalikdan kelgan Otimdan. Tusholmasman hattoki, Sen bilan ushbu majnuntolning, tagida, ushbu o‘rindiqda o‘tirgani ham. Sen ham qo‘rqgin, birpasda ulg‘ayib qolishimizdan. Qani, ketdik, men Seni uchragan to‘siqdan shu Oq otda olib o‘taman...


    


    


    NISBIY BELGILAR


    


    Vaqt aytib beradi: nima u moddiy, kim qachon tug‘ilgan va qachon o‘lar, nima dahshatliroq, nima, u oddiy. Lekin vaqtni tamom unutging kelar. Vaqtdan qochib umrni uzaytish qiyin, chunki har bir narsa uni eslatar:


    Xo‘roz qichqirdimi, demak, tong otdi,


    Tushlik qassobning eshagi hangrar,


    Podalar qaytdimi, demak, kun botdi.


    Umuman, yoshlari oltmishdan oshgan Ro‘zi cholga soatning hech keragi yo‘q. U buzuq, kattakon soatni tilidan sudrab, chiqarib tashladi boloxonaga.


    


    


    QISH MANZARASI


    


    Og‘zi yopiq uylar, ko‘zi yumuq o‘ylar. Qordan salla o‘rab g‘ujumlar turar. Jonivorlar bir oyog‘in ko‘tarib qo‘yar. Mo‘rilardan chiqayotgan o‘tning hovuri osmonni joyidan qo‘zg‘atar. Chashkalarda quyoshni ko‘rdik, hamma sog‘ingan, xabar olmay qo‘ygan quyoshni.. Hamma yerda uning yog‘dusi. Borliq bellariga osilgan, qo‘llarida yaltiragan muz-xanjarlarin birin-ketin tashlay boshladi...


    Hammani tergagan Qish taslim bo‘ldi.


    


    


    SO‘ZLARIM


    


    So‘zlarim — do‘stlarim-ey, shumi sizdan kutganlarim:


    Sevgiyu Sadoqat kelishmas emish,


    Yaxshining ortidan Yomon yurarmish,


    Sog‘lar ham qorong‘uda topishar emish.


    Ey, mening do‘stlarim-ey, - qanday bosh ko‘tarib yurayin. Ba’zan shu ahvolda qolib, ot og‘ziga suvliq solib, yuganidan tortib-tortib, yomonlarning orasidan «soy»lab, «soy»lab va «irmoq»lab, ba’zingizni «qo‘shtirnoq»lab, goh hovuchlab, goh «qavs»lab omon-omon olib o‘taman.


    


    


    TINCHLIK


    


    Senga yetmoqlikka imkon ko‘p, imkon,

    Imkoni yo‘q bir seni topmoqdan bo‘lak.

    Haqiqat — mangulnk, eng so‘nggi mezon,

    Senga yetmog‘im shart bir kun, kelajak.


    


    Alamni quvonchga o‘rab yashashni

    Axir, yomon ko‘rib kelgay-ku, yurak.

    Ko‘z omon bo‘lmasa bu qaro qoshni

    Nima ham qilamiz aytgin, kelajak?!


    


    


    YOMG‘IR


    


    Rauf Parfiga


    


    Yomg‘ir yog‘ar

    Tuygan ahdimni,

    Aytib, aytmay

    Yurgan baxtimni..


    


    Gilam to‘qir

    Sonsiz tomchilar,

    Yor entikar,

    Yog‘ar sog‘inchlar.


    


    Yomg‘ir yog‘ar

    Gulning aslini,

    Tabiatning

    Go‘zal faslini...


    


    


    SO‘NGGI LAHZA


    


    Bir qun kelib


    Qutiga aylanasan.


    Hamma sening holingga karab

    «Yaxshiydi», «Bandalik» deydi.

    Sen shunday rost so‘zga aylanasan

    Aylanasan bir kun tuproqqa,

    Keyin tomirlarda kezib yurasan

    Biron tirik jonning tomirida

    Umr rostligini isbotlash uchun


    


    


    * * *


    


    Sovuqdan qoraysa daraxtnnng tani

    O‘zga yurt bo‘ladi qushlar makoni.

    Qushlarning maskani qiynaydi meni

    Qiynaydi huvillab qolgan vatani.


    


    Daraxtlar turibdi qishning qoshida

    Termulib to‘kilgan xazonlariga

    Men uning dardlarin asray boshladim

    Asradim hattoki armonlarini.


    


    Daraxtlar tebranar, bulutni haydar

    G‘uborlar yordamas osmonda kabi

    Qushlar qaytishish, ularga aytar

    Boychechaklar ungan ariqlar labi:


    


    Qaragin... qaytmoqda... aytgan baytlaring
...Duvillab bag‘ringga qo‘ngan dardlaring...


    


    


    TABIAT TILGA KIRSA


    


    I


    


    Yaxshiligingni.hech yashirib bo‘lmas,

    Yashirib bo‘lmaydi yomonligingni...


    Shu ikki izingni asrayman - lekin,

    Yashirib kelaman odamligingni.


    


    II


    


    Mana,


    Sen kaptarlaringni


    Qafasga solib


    Kaptarboz bo‘lding.


    Mana,


    Men yurak devorimni


    cho‘qib-cho‘qib,

    Ilma-teshik qilib yuborgan,

    Bir daqiqa tinchlik bermagan

    Qushlarimni ozod etib

    Tinchliksevar bo‘lmoqchiman,

    San’atkor bo‘lmoqchiman,

    TABIAT otim bilan...


    


    


    OQTOV OHANGLARIDA


    


    O‘g‘li Ulug‘ Vatan urushidan qaytmagan onaning dil azoblari


    


    O‘g‘lim — jonim kelarsan deb

    Jo‘ng‘ichqadan yo‘l solardim,

    Beqasamdan to‘nlar tikib,

    Tol bargidan gul solardim.


    


    Netay, qator noring qoldi,

    Nor ustida zoring qoldi,

    Uzun bo‘yli, uzun sochli,

    Qalam qoshli yoring qoldi.


    


    Olti bolang o‘yinqaroq,

    Ko‘p aylandi boshginam-o,

    To‘qqiz bolor uyingda-yo

    Tomchiladi yoshginam-o.


    


    Qozonimda tosh pishardi,

    Qo‘ng‘irboshdan osh pishardi.

    Har osh suzganda ko‘nglimdan,

    Ko‘zlarimdan dard toshardi...


    


    Erganakda qolgan o‘g‘ling,

    Bola o‘g‘ling, bol o‘g‘ling,

    Oyga yetar botir bo‘ldi,

    Terak o‘g‘ling, tol o‘g‘ling.


    


    — Qalpoqli, desa qayrildim,

    — Telpakli, desa ko‘r bo‘ldim...

    Qani mening Otam, desa,

    VATAN... dedim, o‘grildim...


    


    Besh yil kutdim, kutaverdim,

    Dedi: «Urush tugadi!..»

    Qirq yil kutdim, o‘taverdim...

    Ko‘zimda yosh tugadi!


    


    


    BAHORNING BIRINCHI KUNLARI


    


    1


    


    Cho‘qqidagi oppoq qo‘shiqni

    Tog‘dan kelgan jilgalar aytsin.

    Yeru ko‘kka sig‘magan ishqni

    Eshitgan shod turnalar qaytsin.


    


    Tabiatdir qadim kuyimiz,

    Tabiat barchaga teng qardosh.

    Bahor esa asl to‘yimiz,

    Bahor yeru ko‘klarga sirdosh.


    


    Bahor kelsa iqbol gullarin

    Taqib yurar mastona qizlar.

    Boshlanadi charog‘on kunlar,

    Sirli tunlar, sirli kunduzlar.


    


    2


    


    Mushuk chiqqan kuni Oftobga

    Unutar it boyloqligini.

    Oftobro‘yda kerilib qo‘yar

    Bildirmasdan maymoqligini.


    


    3


    


    — Bugun zo‘r kun, gapirma, gapir,

    Bir aylanay, huv, Kenja yoqqa.

    Derazani ochgin-da kampir

    Buzoqchani ol qunchuvoqqa.


    


    — Qurib ketmang, tag‘in kun bo‘yi,

    Og‘il, ayvon kuralgani yo‘q!

    ...Illo bobo ketar kun bo‘yi,


    Kun bo‘yidan uning ko‘ngli to‘q.


    


    


    BOLALIK KUNLARIMDA


    


    Buloqsoydan quyosh chiqib

    Bozorjoyga botardi.

    Ot minganlar namozshomda

    Shamolliga o‘tardi.


    


    Oqtovning bor arig‘idan

    Oy oqsa ham tunlari,

    Serrayardi ko‘kka boqib

    Teraklari, tollari...


    


    Har kimki o‘z yulduzin ko‘rsa

    Quvonardik ich-ichimizdan.

    Bolalarning yulduzi oldin

    Chiqar edi barcha yulduzdan.


    


    Bolalikning tafti bor bunda,

    Ona qishloq bunchalar go‘zal.

    Orzu bergan oydin tunlarda

    Yulduzlarga o‘qirdik g‘azal.


    


    Tunning sehri — oy o‘tar bo‘lsa,

    O‘tar edi to‘zg‘in qoshimdan,

    U tun bo‘yi kezsa, aylansa,

    Aylanardi mening boshimda...


    


    


    ANOR


    


    1


    


    Anor xola bor edi,

    Jiyan deb suyar edi,

    Ariqchaning boshida

    Kichkina qiz yoshida.


    


    Sovuq tegib ko‘ksiga,

    Umid olib aksiga

    Mening xolim zor bo‘ldi,

    Nafasi bemor bo‘ldi.


    


    Bulutlar bosib keldi,

    Ariqlar toshib keldi.

    Qabristondan bosh egib

    Odamlar oshib keldi.


    


    2


    


    Otam seni xotirlab

    Anor ekib qo‘ygandi,

    Sen, meni o‘ynatguvchi

    Ariqchani aylandi.


    


    Xolajon tabassuming

    Yashar endi biz bilan,

    Yashar biz bilan isming,

    Hamda sen aytgan o‘lan:


    


    «Aylanayin aridan,

    Sochida tutam paridan,

    Qog‘ozi daftaridan,

    Qalami kaptaridan...»


    


    Sovuq yaqin kelsa ko‘zimga

    Sog‘inch yoshi liq-liq to‘lardi,

    Xotiramni ko‘mganday qishloq

    Bog‘-bog‘ anorlarin ko‘mardi...


    


    


    * * *


    


    Suv bo‘yida


    Turgan


    Senlab gapirar,


    


    Suvga zorlar


    Sizlab,


    Bo‘zlab gapirar.


    


    Eli inoq,

    Uyi qo‘noq,

    Shoirlarning baxshisi.


    


    Sozin sozlab.

    Tilin sizlab,

    Elin ko‘zlab gapirar.


    


    


    * * *


    


    Oyog‘ingni Mahkam tut polvon,

    Olishganda toyib ketmasin,

    Raqibingning hiylasi yomon,

    Olqishlarni ko‘ngling kutmasin.


    


    Kurashganda mardlar nom olar,

    Hiyla qilgan nomard ham bilar,

    Sen boshingni quyi egmagin,

    Mard boshini ko‘tarib turar.


    


    To‘g‘ri bo‘lsang g‘olib kelasan,

    Egri bo‘lsang la’natlaydi el.

    Zamon zo‘rnikimas bilasan,

    Ko‘rniki ham emas shuni bil...


    


    


    BAXT YULDUZI


    


    Daraxtlar havoga she’r yozar yurtda

    Tungi o‘ylarimni oppoq tong yutar,

    Qara, meni izlab ko‘zlari to‘rtdir,

    Meni huv ufqda bir suluv kutar.


    


    Men uning ishonchi bo‘lib yashayman,

    U har kun olamnn qarshilagan qiz.

    U bugun quyoshmas... quyosh o‘rnida

    Porlagan, chorlagan eng farishta yuz.


    


    


    MUNOJOT


    


    Tinglayman daralarni,

    Tog‘ni, bosgan yo‘limni,

    Besh kunlik umrimni-yu,

    Besh asrlik sevgimni...


    


    Ohularning dupuri

    Yurakni tilayapti...

    Majnunga aytingizlar,

    Dardlashish kelayapti.


    


    


    TUNDA


    


    Hovliga, shohsupaga

    Joy solganda onamiz,

    Ikkimiz; aka-uka

    Matal aytib kulamiz.


    


    Yo‘lovchilar yo‘talsa

    Buzar edi matalni,

    Keyin-chi, suhbatimiz

    Yulduzlarga o‘tardi.


    


    Mayda bo‘lsa ham yulduz


    Bariga nom topardik.


    Sehrli uyquga biz


    Somon yo‘ldan ketardik.


    


    


    TUSHKUNLIKKA TUSHGAN DO‘STIMGA


    


    Buzoq haqidagi maqol eskirar,


    Lekin unutmasmiz somonxonani.


    Xo‘roz vaqt belgisi emas, qichqirar,


    Bugun xo‘rozi yo‘q ko‘p xonadonning.


    


    Uylanish odatmas, sevish majburmas,

    Jon koyish majburdir, yashamoq majbur.

    Ajralish hech kimga an’ana emas,

    Hayotni beparvo bilmoqlik jabr.


    


    So‘kinishing mumkin sog‘lig‘ing uchun,

    Sendan ustun kelsa ojizlik kuchi.

    Qanoting bo‘lmasa bag‘ringdir butun,

    Atrofga zardobing sochmagin, yutin.


    


    Sen faqat bilsang bas g‘olibligingni,

    Hislaring o‘lmagan, demak, tiriksan.

    ONA, degan tiling aylanib tursa

    VATAN deb o‘lmog‘ing uchun keraksan.


    


    


    * * *


    


    Biz ko‘nikamiz,


    Ko‘z bilan ko‘rmaymiz


    Eshitamiz:


    Vijdon azobida


    Hayratlanib yashaymiz har dam


    Kimni dahshatga solmas


    Qog‘oz bilan birovni o‘ldirib qo‘ysa,


    Qog‘oz bilan qozon qaynatsa odam?!


    


    


    TUTZORDA


    


    Kuzda tut paykalin oralab o‘tsam,

    Har bir tut poyimga barglarin tashlar,


    Barglarga termilsam, nigohim qotsa,

    Xazonlar qo‘zg‘alib shovullay boshlar.


    


    Har safar ko‘zimga tashlanar sovuq —

    Boyo‘g‘li, ko‘zlari qalqon, tirik jon.

    Bo‘g‘zimda tovushlar unsiz va unli,

    Bo‘g‘zimda aylana boshlar bir vulqon.


    


    Bu qush payqamasmi, ketmaydi quvsam,

    Balki, baxt keltirar, balki u qasos?!

    Qo‘rqinchli qaraydi ustidan kulsam,

    «Men odam!» Deyishga jim izlar asos.


    


    


    * * *


    


    Hurmat qilardingiz meni shunchalar,

    Dardimni ochilib aytgunga qadar.


    


    


    * * *


    


    Bulutlar


    Qoyalarni,


    Yig‘layotgan bevalarni,


    Qora tutunlarni eslatar...


    Bulutlar marhumlarga o‘xshamas faqat.


    Chunki ular tosh bo‘lib sochilgan Vatanga.


    Gulingni tuproqqa otma, bu nola,


    Sen unn biron-bir tosh ustiga qo‘y.


    Qo‘ldagi noningni tashlama, bola,


    Sen uni biron-bir tosh ustiga qo‘y.


    


    


    QUSHLARNI KUZATARDIM...


    


    1


    


    Haqiqatning

    Tasviri,


    Ovozi oqqan simlarda

    Qushchalar o‘tirar,

    Bahor nigohini tashlab atrofga.

    Biroq buncha bevaqt?!.


    


    2


    


    ...Buzilgan hovlidan don yegan qushcha

    Haqida yozolmay doim armonman.

    O‘n yilki in qurdim, ko‘klarda uchgan

    Notanish qushlarga sodiq vatanman.


    


    3


    


    Yerlarda o‘rmalab yurgan musicha

    Bolasin bostirma ostida saqlar,

    Uning ham g‘ururi bordir o‘zicha?!


    


    


    * * *


    


    Yoningda


    Biron


    So‘z... yo‘qmi,


    Qarzga berib tursang,


    Men juda ochman?!


    


    


    * * *


    


    Shahar ko‘rmagandi

    Bu go‘zallikni,


    


    Shahar ko‘rmagandi

    Bepoyonlikni,


    


    Bu ko‘zlarga


    Shahar bersang arziydi.


    


    


    * * *


    


    Men


    O‘zimni


    Unutib qo‘ysam,


    Kimdir


    Yalinayotgan bo‘lar


    Poyimda.


    


    Men

    O‘zimni


    Unutib qo‘ysam.

    Tinmay gapiraman

    Gung odamlarga.


    


    Men

    O‘zimni


    Bilgan paytimda,


    Gunglardan


    Gap eshitib yurgum.


    


    Men


    O‘zimni


    bilgan paytimda,

    Yalinaman,

    Sening poyingda.


    


    


    * * *


    


    Bemorlarning


    Deyarlik ko‘pi


    Aqlli odamlar bo‘ladi.


    


    Aqlni ham


    Dorilab tursang,


    Yer kabi oqarib o‘ladi.


    


    


    * * *


    


    Tun. Ovloq,

    Hech kim ko‘rmaydi.

    Faqat jin...

    Jin urmaydi.


    


    Oy — do‘sting


    Ortingdan ergashgan.


    Kam-ko‘sting


    Oldingdagi dushman


    Soyangdir


    Bo‘rilarning uylaridan bo‘ylagan.


    


    


    * * *


    


    ISHONCH


    YOLG‘ONdan


    Bir yoshcha kichik,


    Lekin


    Ikkovining


    VATANI bir...


    


    * * *


    


    Ota,

    Ota,


    Suv ochishdi!!!

    (suvdan oldin

    chopib kelgan

    o‘g‘limning gapi.)

    Dunyo qanday shirin

    Chanqoqlar uchun...


    


    


    * * *


    


    Hamma narsa


    Oddiy,


    Hamma narsa


    Murakkab —


    Yemirilayotgan


    Tog‘ kabi,


    Sekin-sekin


    O‘layotgan


    Bir odam kabi...


    


    


    TENGLIK


    


    Soyning u qirg‘og‘ida


    Sen turibsan


    O‘tolmasdan...


    Soyning bu qirg‘og‘ida


    Men turibman


    Nafasimni yutolmasdan...


    Ko‘prik yo‘g‘u


    Ikkita xoda


    Barobar shaklida tashlangan.


    «Bu qanday tenglikdir?!»


    Hamon o‘ylayman.


    Meni qiynab kelar


    Tenglik tarzidagi


    Topishmoq tuyg‘u...


    


    


    * * *


    


    Bo‘g‘zimdagi so‘zlar — ajdarlarimdir,

    G‘amlaringni yutib yashayman har vaqt.


    


    Shul sabab ko‘z nurim — xanjarlarimdir,

    Oh, desam uzilgan qalbimdan bir dard:


    


    Men seni jonimdan ortiq sevaman,

    Mening vatanimsan, yolg‘izim — hayot!


    


    


    NOMA’LUM RASSOMNING SO‘NGGI SURATI


    


    Vayron bo‘lgan uylar —


    Qazilmagan qabrlar


    Arofda.


    Uzoqlarga ko‘chmoqda


    Tuz barxanlari.


    Faqat bir sharpa —


    Oyning shu’lasi


    Qolganday sag‘r,


    Qabrlar ustida


    Yuzini ochar.


    Bu mudhish, qo‘zg‘olish,


    Oppoq to‘polon


    Jimgina yutmoqda


    Oy nurlarini.


    Atrof sukunatga


    Qorishib yotar...


    Lekin, chidar tomoshabin,


    Tomosha qilar.


    Chekinar, chekinar


    Hayot chekinar...


    Kimdir


    «Bularning oti o‘chsin»,


    Deb qarg‘aganday


    So‘kinar, so‘kinar,


    Dehqon so‘kinar...


    Vayron bo‘lgan uylar —


    Qazilmagan qabrlar


    Atrofda...


    Uzoqlarga ko‘chmoqda


    Tuz barxanlari.


    Bu nomsiz musavvirning


    Uchgan xayoli,

    O‘tmishning rangiga

    Qorishtirilgan

    Qaysidir asrning

    Razilligidir!..


    


    


    QISH MANZARASI


    


    1


    


    Qahraton zaminda g‘ichirlayotgan

    Beshafqat siljigan nigohimizdir.

    Daraxtlar, bezovta g‘ichirlayotgan,

    Daraxtlar yelpinar gunohimizdan...


    


    Tunda takka-pukka etib yurakni

    Tomirda qonimni bir qo‘rqinch quvar,

    Agar bo‘ri bo‘lsa topar kerakni...

    Ana, yana, qaydadir, nimadir uvlar!


    


    Ko‘nikmaslik uchun «taslim» so‘ziga

    Balki uvlash kerak bunday paytlarda.

    Ko‘nikmaslik uchun «shubha» so‘ziga

    Sig‘inib yashayman shunday baytlarga:


    


    Sevgingdan ham shubha qilmagin,

    Ko‘nglingdan ham shubha qilmagin,

    Uvlash sirin odamlar aytsa,

    Faslingdan ham shubha qilmagin.


    


    Atrof muzlab qolgan, ko‘nikib qolgan,

    Quylash kerak... ovoz... ovozim — ko‘mak!

    Qo‘rqqanlar haqida so‘zlagan odam

    Avvalo o‘zidan qo‘rqishi kerak!


    


    Balki «Yolg‘on» degan fasl uvlaydi,

    Atrof esa qorga o‘ranib uxlar,

    Ovozim tomirimda qon bo‘lib guvlar,

    «Haloyiq, haloyiq, nimadir, uv-vvlar...


    


    Uv-vvlar nigohimni tor kabi chalar,

    Balki bunga qishning o‘zi ham hayron.

    Tinglayman, hotirjam, asriy kuy kelar —

    Izma-iz, uyma-uy yuribdi bo‘ron!..


    


    


    TUSHUNCHALAR


    


    Sevgi nimaligin

    Tushungan bo‘lsang,

    Sevmagan bo‘larding

    Meni shunchalar...


    


    Yashash nimaligin

    Tushungan bo‘lsang,

    Yashashdan to‘xtaydi

    Ko‘p tushunchalar...


    


    


    BAXMAL MOMONING TILAKLARI


    


    Ko‘rdim — hosil bermay qo‘ygan tuproqning

    Ko‘pishib yotganin, sho‘rin, sho‘rtagin.

    Ko‘rdim jinchirog‘i yongan qishloqning

    Chuvalashib qolganin burchak-burchagi...


    


    Bolalar tuz chaynar vahm tishida,

    Bolada sinalmas axir, g‘oyalar...

    «Kimni qarg‘ay?!» Ona yig‘lar eshikda,

    Bog‘lardan yo‘qolsa jajji soyalar...


    


    Ko‘rdim — tomiridan qon qochganlarga

    Qadalgan ignaning og‘riq millarin.

    Yuragiga og‘riq sanchilganlarda

    Onalar bo‘zladi: «O, o‘g‘illarim!»


    


    Sarg‘aygan dunyoning alahsishi, bu,

    Bag‘rimda jigarim yo‘q, deb yig‘laydi.

    Onalar vatanning posbonlariga

    «Mayli... oq yo‘l, mayli, oq yo‘l!» tilaydi.


    


    Vijdon o‘z burchini o‘tab bo‘lganda

    Har qanday davoga o‘rin yo‘q endi.

    Biz sevgan bog‘larning qo‘llari sindi,

    Endi yo‘q yo‘llarning bo‘yi va eni...


    


    «Hashar» so‘zi «ixtiyor» so‘zi bo‘lsa-yu,

    Majburlab boshingni egmagin, bolam,

    Tepangda kim bo‘lsa, ustingdan kulsa,

    Peshoning sho‘r tursang rozimas onang.


    


    Oq ko‘ylaging kiyib qaerga yursang,

    Ko‘zlaring ko‘rsa-da, yiqilishing shart,

    Charchasang uyqungga bog‘liq bir qulsan,

    O‘zingni anglamoq eng kattakon dard.


    


    Ko‘rganman Yer shari aylansa hamki

    Joyidan qo‘zg‘olmay turgan zotlarni.

    Ko‘rdim — do‘l yoqqanda butun bir xalqning

    Zax emib, bosh egib yurgan paytlarin.


    


    Yo‘llar yaqin,


    Qo‘llar juda ham uzoq,


    Bilganim — jafodan ulg‘aygan qahr.


    Farishtalar sen-meni sezishar, biroq


    Shaytonlar bizlarga tuzoqdir, axir!


    


    Farzandim, ko‘nikmoq senga ojizlik,

    Kurash talab ekan erkka muhabbat.

    Haqiqatdan doim balanddir kurash,

    Haqiqatdan doim musaffo mehnat.


    


    


    HAYVONLARNING MUHIM YIG‘INI


    


    Noligan


    Hayvonlarning


    Hammasi keldi:


    Sigir-buzoq.


    Echki-uloq,


    Hatto,


    Ro‘zi cholning


    Ipini uzgan ho‘kizi.


    Shataloq otib qochganlar ham


    Tuproqlab keldi


    Yuvosh qassob bilan suhbatdashgani.


    


    


    BAXSHIGA


    


    Hur bog‘lar — tog‘larning bovuri,

    Tor yo‘llar — yolg‘izlik beshigi,

    Bug‘doyzor — yurakning hovuri,

    Tinglasam baxshining qo‘shig‘in.


    


    Bug‘doyzor to‘lqinli, to‘lqinli,

    Tog‘larga uradi boshini.

    U ozod qul kabi erkini

    Chayqalib tinglaydi baxshini.


    


    


    * * *


    


    Tun

    Meni


    Shunchalar...

    Sevib silkitdi,

    Mayin

    Shabbodali

    Qo‘llari bilan.

    Men esa


    Daraxtga


    Aylanib qoldim,


    Yaproqlari to‘kilgan,


    Mevasiz,


    Yalang‘och daraxtga.


    O‘zi esa


    Poyimda


    Yastanib yotgan,


    Gohida to‘lg‘anib,


    To‘lg‘anib boqqan,


    Yuzlari oy kabi yoqimli


    Yalang‘och daryoga aylanib oqdi...


    


    


    * * *


    


    Men xunuk kulaman, xunuk so‘zlayman,

    Lekin his qilaman xush ovozlarni.

    Agar kerak bo‘lsa qattiq bo‘zlayman,

    To‘zg‘itib yuborgum bor qog‘ozlarni...


    


    Qo‘rqaman qoshingda gap sotgani ham,

    Tinglayman, men seni, faqat tinglayman.

    Shunday o‘ldiraman qalbdagi g‘amni —

    Qadrdon g‘amlarga achchiq yig‘layman.


    


    


    SO‘ZGA NO‘NOQ CHO‘PON SO‘ZLASA


    


    Tun-kun


    Betin —


    O‘zi bilan o‘zi g‘ashlarga,


    Hammayoq bozor.


    Dunyo ko‘zlaryia tor ko‘ringanga,


    Ko‘k yulduzi to‘r ko‘rinar,


    Kim biladi,


    Balki bir kuni,


    Oldingizga,


    Xalq qalqib chiqar.


    Va so‘rar birma-bir


    Har biringizdan,


    Hech bo‘lmasa shoiringizdan,


    (Gal kelganda g‘animidan ham)


    U baribir so‘raydi


    To‘yintirib, kiyintirib,


    O‘qitganu


    Odam qilgan olimidan ham


    Odam poda emas, deb ham so‘raydi.


    Bir kun yaylov torlik qilsa-yu,


    Qo‘ylarning tiliga zabon o‘ralsa —


    Cho‘ponning keragi yo‘q deb so‘zlaydi.


    Hech bo‘lmasa,


    Pichoqni bo‘g‘ziga tortishib,


    Bag‘rini tilmoqchi bo‘lsalar,


    Xo‘mraygan ko‘zlarga qarab ingraydi,


    Eng so‘nggi nafratin aytib qolgani!


    Qo‘zilarning qimmatbaho sur terilarin:


    Davlatga topshirsa,


    «Qo‘zichog‘im — do‘mbog‘im» degan


    Shoiridan bir kun so‘raydi.


    Men — cho‘pon, qandayin ishonay


    Siz aytgan muqaddas so‘zlarga.


    Balki men nohaqman,


    Balki noo‘rin...


    Iyagim-iyagimga tegmaydi lekin,


    Berilajak savollar


    Balki savolmas —


    Bo‘g‘zimga tiqilgan


    «Chidam» bog‘ining


    Ko‘zimizdan qarab turgan qushlari.


    Siz aytgan bu yo‘llar armonli


    Bu yo‘ldan haydasang


    It ham o‘tmaydi,


    Bu yo‘lning boshi — armon,


    Oxiri — gumon.


    Changimay ham qo‘ygan,


    Sho‘rlanib bo‘lgan.


    Lekin kimdir ketgan


    Mana, yolg‘iz-yolg‘iz kalish izlari...


    Bu yo‘lning yoqasi


    Sarg‘aygan chim... chim...


    Ufqqacha ketgan


    Yolg‘izoyoq yo‘l.


    Ufqdan narida


    Serqatnov ko‘cha,


    Ko‘chagacha yurib borgan


    Og‘ir


    Oyoq


    Ayol —


    Oq xalatli odamlarning


    Qo‘llarida jon bergan bo‘lsa —


    Qani, Vatan degan so‘zning javobi,


    Qani, Qasam degan so‘zning javobi?!


    Bu yo‘ldan ingranib


    Qaytgan qarindosh


    Yolg‘iz xudosiga iltijo qilar.


    Kasalxona oppoq,


    Maktablar oppoq,


    Dalalar ham oppoq


    Qabristongacha.


    Tun-kun


    Betin —


    O‘zi bilan o‘zi g‘ashlarga


    Hammayoq bozor.


    Dunyo ko‘zlariga tor ko‘ringanga


    Ko‘k yulduzi to‘r ko‘rinar.


    Marhamat deganlar,


    Marhamat endi...


    Bu havodan kim nafas olsa,


    Va guvoh — burnining ostida

    Oshab-yashab kelgan

    Dushmanlarini

    Bir-bir gapirtirsin

    Gap kelganida!..


    


    


    UCHRASHUV


    


    (Oqtov ohanglarida)


    


    Qirlar oshgan suluvim,

    Qizil gulga aylanding.

    Mening shodlig‘ kuluvim,

    Ulkan tovga aylandim.


    


    Qirlar oshgan gulgina,

    Gulzorlarga aylanding.

    Men — tog‘, seni ko‘rganda

    Ko‘klam tovga aylandim.


    


    Topinchim sen yor bo‘lib,

    O‘kinchim tor-tor bo‘lib,

    Botinchim yer va osmon

    Yupanchim sen bor bo‘lib.


    


    Bor-bor bo‘lib, bor bo‘lib,

    Kokillaring dor bo‘lib,

    Kelyapsan... bo‘y cho‘zgan

    Qoldi daydi, xor bo‘lib.


    


    Qirlar oshgan gulgina,

    Gulzorlarga aylanding.

    Men — tog‘, seni ko‘rganda

    Ko‘klam tovga aylandim.


    


    


    TELBANING TESKARISI


    


    Insof yo‘q


    Bularda,


    Insof yo‘q!


    Hey,


    Tilini


    Tishlagan odam,


    Hey belini ushlagan odam,


    Katta yo‘ldan


    Qorong‘uda o‘tgan,


    Qorong‘uda ketgan,


    Paxta ortgan arava,


    Kim biladi,


    Qayoqqa ketdi!


    Insof yo‘q


    Bularda,


    Insof yo‘q!


    To‘kilgan paxtalarni


    «Bir chigit»lagan


    Hey odam,


    Men so‘rasam —


    Sen «oltin» deysan,


    Indamasam,


    Tishlaringda chaynab, ko‘rguday,


    Fe’ling yomon.


    Ishondingmi,


    Bir chigitning oltinligiga?!


    Insof yo‘q


    Bularda,


    Insof yo‘q!


    Hayvonlar yo‘qola boshlashdan oldin


    Vijdonlar yo‘qola boshlagan edi.


    Dunyoda birinchi qizil kitobga


    Vijdonni asramoq yozilgan deylik —


    Vijdonini kitob qilib


    ko‘rsatganlar ham


    Insofni bilmasa — insof yo‘q!


    Insofning qayoqqa ketib qolganin


    Duch kelgan odamdan qaqshab so‘rayman.


    Umrimiz shu zayl o‘tib ketsa-yu,


    Ilm olmoqlikni unutib qo‘ysak


    Va bularni kimdandir ko‘rsak,


    O‘qiyolmay qolsak


    Bobomizning yozgan xatdarin,


    Insof yo‘q bizlarda


    Insof yo‘q!


    Hey,


    Tilini


    Tishlagan odam.


    Hey belini ushlagan odam,


    Insofning kitobin o‘qimay qo‘ydik.


    Duch kelgan odamda


    Insof yo‘q ekan,


    Qaerda bo‘lishi mumkin


    Bu insof?!


    — Men qaydan bilayin,


    Azizim, qaydan,


    Yaxshisi sen uni


    Har kun qichqirgan,


    Tongni qarshilagan


    Xo‘rozdan so‘ra!..


    


    


    MARTIN IDEN SO‘ZLARI


    


    Vujudim,


    Vaqt o‘g‘risi —


    Tulkining turli nayranglariga emas,


    Seni lanjlikdan uyg‘otuvchi,


    G‘azabli va sovuq —


    Bo‘rining tishlariga qarashga majbursan.


    


    


    BOYCHECHAK


    


    Yer ostida tug‘ilib,


    Yer ustida


    Yoshligidan ayrilib,


    Shabboda, nenidir shivirlaganda


    Yuzlariga yoshlar tomchilab


    Beg‘ubor malakning


    Horg‘in tongiday


    Atrofga jovdirab,


    Qaygadir shoshguvchi soy shovqiniga


    Yoshli ko‘zi,


    Yong‘in yuzi bilan termilib,


    Bo‘g‘zidagi


    Bahorini aytib,


    Aytolmay...


    Boshin egib,


    Boshin urib


    O‘lib borar


    Boychechak.


    Til aylanar

    Bu yorug‘ dunyoni

    Jannat deb atashga,

    Shuning o‘zi odamzodga qanot-da.

    Muhtojlik bor bo‘lsa

    Oldingdagi oshni oshashga

    Kim achinar, kim hayratlanar

    Yashayotgan bo‘lsang jannatda?!


    


    


    SHAHARGA YO‘L


    


    Xayr,


    Shirin uxlayotgan ukalarim!


    Xayr, Ota,


    Xayr, Ona,


    Men ketyapman,


    O‘qish, ish


    Va yana tashvishlarimga!


    Xayr, sadoqatli do‘st!


    (yo‘lakda Olapar it g‘ingshib qo‘yar).


    Ko‘katlar...


    Ko‘katlar uzalar gul tutib,


    Tongda tomlar osha ketyapman!


    Onajonim qolar ko‘zlarida yosh,


    Qo‘llarini ko‘tarolmay,


    Sog‘inchin yutib.


    Nigohim — uzun yo‘l sirli ufqqa,


    Onamning ko‘z o‘ngida


    Meni shu ufq yutar...


    So‘nggi marta ortga qarayman,

    Ko‘rinmay qoladi onajonim ham,

    Huv, ko‘ringan UFQ

    Men kashf qilgan dovon,

    Mustaqillik dovoni!

    UFQ — onamni eslatgan

    Ko‘zlari yosh mehrli diyda...


    


    


    NOZIM HIKMAT SO‘ZLARI


    


    Qo‘yoshning badarg‘asi,

    Taqdirimiz bir:

    Bahorni izlab,

    Oppoq qordan so‘nggi majolda,

    Tishlarini tishlariga.


    bosib, sudralib

    Ketayotgan isyonkor bo‘ron!...


    


    


    SHOIR


    


    Sevish mumkin bo‘lgan


    Barcha-barchani


    Ich-ichidan. «Sevaman», dedi.


    O‘zingni-chi?..


    O‘ziga qolganida:


    Bedor ko‘zlarini yumib,


    Saharda sekingina


    Nafratlandi o‘zidan.


    Tong otganda


    «Shoirligim... tugadi», dedi.


    Sekin turib, cho‘ntagiga qo‘lini solib,


    Ilohning oldida qasam ichganday


    Vijdoniga davo izlab,


    Uni sizlab, buni sizlab,


    Gunohlar oralab savobga ketdi...


    Sevgilim,


    Qor bo‘roni


    Qadamlarni sekinlatdi-da.


    Or, g‘orga kiramiz,

    Nafasimizni rostlab,

    Ajdaholar uxlab o‘tgan asriy jimlikda

    Muhabbat haqida suhbatlashamiz...

